
OPSOMMING 

“Seile op die kim!” Die uitroep weerklink oor die rustige nedersetting 

van Moma aan Afrika se ooskus. Vir die jong Tier van Heerden, wat 

die vyf aankomende skepe met hul onheilspellende swart seile deur sy 

verkyker dophou, voorspel dit egter niks goed nie. Terwyl die dorp 

opgewonde die verwagte goudvragskepe verwelkom, vermoed Tier, 

Kaptein Oloff die Seerower se geheime oog in Moma, dat seerower 

kapers op pad is. Sy dringende waarskuwing aan die battery 

kommandant val op dowe ore. Wanneer die nag daal, word Moma 

meedoënloos aangeval. Te midde van die chaos probeer Tier ’n posduif 

met ’n dringende boodskap na Oloff stuur, maar ’n seerowerskoot vel 

hom. Die posduif se boodskap val in vyandige hande, die van die wrede 

Kromklou Moran, wat dit triomfantlik aanpas en verder aan stuur. 

Die tyding bereik Oloff van Wagenaar, die legendariese Seerower wat 

nou die seë teen sy eertydse broers beskerm. Met sy blitsvinnige skepe, 

die Seewraak en Jansje Meer, vaar hy na Kromklou Moran se vesting, 

Moransbaai. Vermom as die kaper Frans Hesper, begin Oloff ’n 

gewaagde spel van infiltrering. Hy moet Moran se vertroue wen, selfs 

terwyl die seerowerkaptein reeds planne smee om “Hesper” te gebruik 

in sy komende stryd teen die gevreesde Oloff die Seerower, onbewus 

daarvan dat hulle een en dieselfde man is. Te midde van die broeiende 

spanning en brutale seerowerslewe, kruis Oloff se pad met die van 

Moran se kinders, Petro en Daan. Hulle smag na ontsnapping uit hul 

vader se tiraniese ysterkloue en sien in Hesper ’n onverwagse hoop op 

redding. Oloff se meesterlike swaardkuns in die berugte Swart Kraai-

tappery beïndruk vriend en vyand, maar saai ook die saad van agterdog 

by Kromklou. 

Terwyl Oloff strategies te werk gaan, ’n mislukte gesamentlike rooftog 

orkestreer en sy eie planne vir Moran se ondergang fyn beplan, loop hy 

’n lewensgevaarlike pad. Verraad dreig, en ’n desperate poging om 

Petro en Daan te help ontsnap, lei tot sy eie gevangeneming in die vyand 

se kruitmagasyn. Met sy manskappe gereed vir ’n verwoestende aanval 

op Moransbaai teen dagbreek, en hy vasgekeer met die wete dat die 

eerste kanonskote sy dood kan beteken, begin daar ’n kritiese wedloop 

teen tyd. Kan Oloff betyds uit hierdie dodelike lokval ontsnap en sy 

vyand vernietig voor alles verlore is? Die antwoord lê begrawe in ’n 

nag van vuur, swaarde, en ’n geheim wat die see alleen bewaar. 

UITTREKSEL 

Maar dit gee Ludeck geleentheid om sy swaard uit te trek. Toe Oloff ŉ 

tree na die regterkant neem, het Ludeck reeds oorgehaal. Die swaardlem 

is hoog en dit is duidelik dat hy ŉ kaphou na Oloff wil mik. 

Oloff aarsel nie. Die kanse is maar skraal om onder daardie hou in te 

kom, maar hy weet indien hy slaag, hy ŉ oombliklike einde aan die 

geveg kan maak. 

Hy waag dit. Sy bolyf sweef van sy heupe af met ŉ draai onder die ander 

se arm in en die vlymskerpe lem van sy rapier sny in die spiere van 

Ludeck se regter skouer. 

Ludeck se swaard slaan teen Oloff se sy vas. Reeds egter het die man 

se greep daarom verslap en is dit maar net die gewig van die wapen self 

wat Oloff tref. 

Dit sny nie eens deur die materiaal van sy baadjie nie en val kletterend 

op die vloer. 

Krete stol op die menigte se lippe. Selfs nadat Kaller terug gespring het, 

het hulle nog nie begryp wat aan die gang is nie. Hul bloedbelope oë 

kon die snelle bewegings nie volg nie. Dit is die klank van Ludeck se 

vallende swaard wat soos ŉ klok die einde van die geveg aandui. 

Toe Oloff weer blitsvinnig omswaai en die punt van sy rapier ŉ duim 

onder Kaller se ken teen sy keel druk, aangesien die man van die ergste 

van sy verbasing herstel het en met sy linkerhand na ŉ pistool probeer 

gryp het, is nie ŉ enkele geluid in die tappery te hoor nie. 

Die dowwe gesuis van swaar, opgewonde asemhaling is nie van die 

veraf gedruis van die branders te onderskei nie. 

“Volgens wat ek verstaan het,” sê Oloff sag, maar so snydend dat sy 

woorde in die verste hoeke van die vertrek gehoor kan word, “moes 

julle my binne ŉ paar minute hier uitdra. Hoe verkies julle twee om die 

tappery te verlaat?” 

24. KAPERS OP DIE KIM 

Hoofstuk 1 

“Seile op die horison!” skreeu die wag op die rand van die kranse aan 

die punt van die landengte wat langs die mond van die Ligonja-rivier 

die see insteek asof dit die vars water nog so ŉ entjie wil vergesel. 

“Seile op die kim!” herhaal die brandwag terwyl hy die klein battery 

teen die hang van die landengte die tyding luidkeels oordra. 

“Kapers op die kim!” mompel ŉ jong man op die kruin van ŉ heuwel 

aan die oorkant van die rivier waar hy die naderende skepe deur ŉ 

verkyker dophou. “Dis eintlik wat hulle behoort te sê,” want hy kon die 

uitroep van oorkant duidelik in die stilte voor aandskemering hoor. 

Daar is vyf driemasters statig teen die lug afgebeeld. Die seile is swart 

soos die romp van die skepe. Die jong man skud sy kop onrustig en stap 

teen die helling af. 

Hy steek die rivier met die swaaibrug oor, en sluit by die klomp mense 

op die kaai langs die waterkant aan. ŉ Opgewonde gebrom van stemme 

weerklink oor die watervlak van die stil, diep vloeiende rivier. 

Alhoewel besoekende skepe geensins ŉ seldsame verskynsel by die 

nedersetting is nie, bly dit nogtans geleenthede van afleiding in die 

rustige bestaan van die florerende gemeenskap van Moma aan die 

ooskus van Afrika. 

“Heel waarskynlik is dit die vragskepe,” merk ŉ visserman op waar hy 

tussen ŉ groep jong mans staan. 

“Dit moet wees,” meen ŉ ander. Hy is ŉ myner en behoort te weet. “Die 

pakkamers is tot oorlopens toe vol. Dit is tyd dat die gouderts verskeep 

word.” 

“Maar ek het van een van die bediendes by die residensie verneem dat 

die Goewerneur die skepe eers volgende week verwag,” sê ŉ derde. 

“Maar vra vir Tier!” roep die eerste uit toe hy die jong man raaksien 

wat pas oor die rivier na hulle toe aangestap gekom het. 

“Ja, Tier behoort te weet. Hy en sy verkyker is mos boesemvriende.” 

“Jy het seker weer daarbo op die bult gaan lê om die branders te 

bespied,” terg ŉ ander myner. “Die soort van tydverdryf wat party 

mense darem kies!” 

Tier van Heerden glimlag. Hy is groot van gestalte en fris gebou, maar 

sy bewegings is vlug soos die van ŉ atleet en daar is menigeen wat al 

kennis gemaak het met sy reuse krag, tot hul verdriet. Maar sy glimlag 

is vriendelik, oop en eerlik. Dit laat sy neus opkreukel en maak kinkels 

in die groot, ronde sproete oor die brug van sy neus en onder sy oë langs, 

die sproete wat hom die bynaam van Tier besorg het. 

“Dit is vyf skepe met swart seile,” antwoord hy bedaard. “Watter soort 

skepe?” 

“Hulle is te ver, ek kan nie sien nie.” 

“Dis ŉ kompliment vir jou verkyker,” spot ŉ visser. 

Tier haal net sy skouers op. Wat hierdie mense betref, is hy maar ŉ 

myner wat in die goudmyne van Moma kom werk soek het. Hy kom 

goed met hulle oor die weg, want hulle is ŉ aangename, gesellige 

klomp. Almal leef in voorspoed en daarom heers daar ŉ stemming van 

aangename tevredenheid onder die mense in die dorpie op die oewer 

van die Ligonja aan die voet van die hange waaruit erts gegrawe word. 

Hy verwittig hulle nie van sy vermoedens nie. Wat hulle betref, beteken 

die besoek van skepe, nuus uit die buiteland en ŉ paar besige dae vir 

die handelaars. 

“Ek kom nou-nou weer!” roep hy die groep toe en stap met die breë 

voetpad langs teen die hang uit na die battery. 

Hy kom met almal goed oor die weg en tog is hy nie heeltemal gelukkig 

hier in Moma nie. Hoe vriendelik hulle ook al mag wees, is hulle nog 

nie sy soort mense nie. Nog minder is hy in die wieg gelê om gouderts 

te grawe. 

Maar kaptein Oloff het hom hierheen gestuur en Tier van Heerden is sy 

lewe aan Oloff die Seerower verskuldig, net soos elke ander lid van die 

bemanning van die Seewraak en die Jansje Meer, die twee pragskepe 

waaruit die vloot van Oloff van Wagenaar bestaan. Kaptein Oloff het 

hom versoek om hom hier te kom vestig omdat gerugte Wagenaarsrust 

bereik het dat daar ŉ herlewing van kaperbedrywighede om die Indiese 

Oseaan is. Na talle ander hawestede en dorpe langs die ooskus, het 

Oloff van sy uitgesoekte manne gestuur. Hy verlang eerstehandse 

inligting omtrent die nuwe seerower euwel. 

Daarom murmureer Tier nie. Saam met Oloff en al die ander het hy ŉ 

eed geneem om sy lewe daaraan te wy om die handelsroetes van die see 

vir vreedsame skeepvaart te beveilig. Die hele gemeenskap van 

Wagenaarsrust beywer hulle vir die lewenstaak. 

Tier ken Oloff die Seerower se geskiedenis. ŉ Paar jaar gelede is Oloff 

se vader, ŉ ryk koopman van die Hollandse Oos-Indiese Kompanjie aan 

die Kaap die Goeie Hoop wreed deur seerowers vermoor. Oloff het die 

woestaards agternagesit. Hy het daarin geslaag om twee skepe wat kort 

vantevore in seerower hande geval het, te buit. Oloff het die 

bemannings saamgestel uit slawe wat hy bevry het, gevangenes wat hy 

uit die kerkers van seerowerkampe gered het en drenkelinge van 

vaartuie wat deur die kapers aangeval is en waar Oloff te laat op die 

toneel verskyn het om die slag te voorkom. 

Oloff het verskeie veranderings aan die Seewraak en die Jansje Meer 

gemaak, sodat dit van die vinnigste skepe op die oopsee is. 

Oloff het hom as ŉ seerower in Deelenbaai, die grootste en berugste 

vergaderplek van kaperkapteins, gevestig, sodat hy makliker hul planne 

kon agterkom en dit dwarsboom. Tog het dit dikwels gebeur dat hy die 

verraderlike aanvalle nie kon verhoed nie. Hy het te laat op die toneel 

verskyn en moes dan haastig padgee om te verhoed dat die seerowers 

agterkom dat hy hulle in die rug probeer steek. So het dit gebeur dat 

talle van die misdade van ander aan hom toegeskryf is en die naam van 

Oloff die Seerower het ŉ legende geword, ŉ legende van roekeloosheid 

en wreedheid. 

Maar uiteindelik het Oloff sy onskuld bewys en hy is verhef tot 

erekaptein in die vloot van die Hollandse Oos-Indiese Kompanjie. Hy 

het daarin geslaag om Deelenbaai te verwoes en ŉ verlammende knak 

aan seerowerbedrywighede op die Indiese Oseaan toe te dien. 

Hy en sy manskappe het toe vir hulle ŉ rustige nedersetting by die mond 

van die Kars rivier aan die suidelikste punt van Afrika gebou. Daar leef 

hulle met hul gesinne onder die bekwame en beminde leierskap van 

Oloff van Wagenaar. Maar as daar tyding kom dat seerowers op die een 

of die ander plek gewaar is, waar ook al op die see van die aardbol, dan 

het die mans gejubel en het hulle singend en laggend die twee skepe vol 

voorrade gelaai, die seile gespan en weer die rol van die dek onder hulle 

voete en die sout skuimspatsels van die branders op hul lippe gevoel en 

nooit het hulle na Wagenaarsrust teruggekeer sonder dat hulle die 

kapers opgespoor en vernietig het nie. 

Daarom is Tier van Heerden nou hier. Oloff wil weet in watter gebied 

die vreemde kapers hul gruweldade pleeg. En dit wil voorkom asof Tier 

vanaand nog ŉ boodskap na Wagenaarsrust sal kan stuur. 

“Waar dink jy gaan jy heen?” roep ŉ wag by die battery poort hom 

vriendelik toe. Almal ken en hou van Tier. 

“Ek wil ŉ bietjie met jou kommandant gesels,” werp Tier laggend terug. 

“Ek het so ŉ stukkie nuus vir hom.” 

“Daar is skepe in aantog,” antwoord die wag. “Julle myners word dan 

nie in ons fort toegelaat nie.” 

“Fort!” roep Tier uit. “Noem jy hierdie opstalletjie ŉ fort?” 

“Ons sal sien. Wag maar tot iemand dwaas genoeg is om ŉ aanval op 

Moma te waag!” 

“In elk geval, waar is jou kommandant?” 

“Hy is hier binne. Soos gewoonlik word alle kanonne in gereedheid 

gebring en gelaai. ŉ Mens weet nooit.” 

“Dis die moeilikheid,” sê Tier droog. “Baie mense weet nooit.” 

“Toe, hou op met jou slimmigheid. Stap gou deur. Ek hoop nie jou 

boodskap is belangrik genoeg nie. Die kaptein hou nie daarvan om in 

die uitvoering van sy pligte gesteur te word nie.” 

“Dis juis oor sy plig wat ek wil gesels.” 

Tier wuif. Hy stap deur die klein binneplaas en deur die gang in die 

barakke en pakkamers. Hy klim met die trap op na die borswering waar 

die jong kommandant vinnige, maar duidelike bevele uitroep. Hy wuif 

toe hy vir Tier sien. 

“Soek jy moeilikheid of wat?” verneem hy opgewek. 

“Ek weet nie. Moeilikheid kom gewoonlik sonder dat ŉ mens daarvoor 

soek.” 

“En wat bedoel jy daarby?” 

“Daardie vyf skepe. Het jy hulle swart seile gesien?” 

“Ja. Wat is daarmee verkeerd?” 

“Hulle hou nie daarvan om in die donkerte gesien te word nie. “Waarop 

sinspeel jy, Tier?” 

“Ek sê maar net. Hulle kom so openlik en op hulle gemak aan, maar ek 

dink hulle weet dat ons binnekort ŉ paar vragskepe verwag om ŉ groot 

lading gouderts te verwyder.” 

“En waarom kan hierdie nie die vragskepe wees nie?” 

“Ek het nie gesê dit kan nie. Al wat ek wel gesê het, is dat hulle dalk 

nie die vragskepe is nie.” 

Die kommandant frons liggies. Dan klik hy met sy tong en knik 

goedkeurend vir Tier. 

“Ons sal op ons hoede wees. Dankie vir die mooi gedagte, Tier.” 

“Dis ŉ plesier!” roep Tier oor sy skouer terug. “Dit spyt my dat ek jou 

moes kom ontstel.” 

Na ŉ kort woordewisseling met die wag by die poort, stap hy teen die 

hang af na die kaai toe. Miskien sou hy ook nie soveel aandag aan die 

vyf skepe gegee het nie, maar hy is immers hier juis omdat Oloff van 

mening is dat die kapers in die omtrek bedrywig is. 

Die skare op die kaai het aangegroei. Tier sluit by ŉ groepie vriende 

aan. Hy wil hulle graag aanraai om van die waterkant af pad te gee en 

om hulle te gaan gereed maak vir geval hulle hulself moet verdedig. 

Maar miskien jaag hy hulle net verniet die skrik op die lyf. Dalk is sy 

vermoede ongegrond. Sy plig is net om die boodskap na Oloff te stuur. 

Daarna, indien hulle wel aangeval word, sal hy sy lot by die inwoners 

van Moma inwerp en saam met hulle veg. 

Die vyf skepe is nou naby, skaars ŉ kwartmyl van die riviermond af. 

Maar die skemering het ook gedaal en soos Tier opgemerk het, smelt 

die swart gedaantes in die aand skadu weg. Omdat hulle moeilik sigbaar 

is, sal hulle maar swak teikens wees vir die kanonne van die battery. 

Sonder waarskuwing bulder die bakboordkanonne van die voorste 

skepe. Die stuurmanne het die roer effens na stuurboord gegooi en die 

twee volle lae slaan teen die helling om die battery vas. Die rooi 

kruitvlamme verlig die donker rompe vir ŉ oomblik. 

Die vrouens op die waterkant gil van die skrik. Bo van die battery af 

dreun ŉ salvo. 

“Na julle huise!” skreeu Tier dringend. “Bewapen julle en kom terug 

sodat ons hulle hier teen die water probeer afweer. Dit sal die vrouens 

en kinders geleentheid gee om die berge in te vlug.” 


